
Nappaat puigortunngorneq imaannanngitsuuvoq allannguinissamik piumasaqaatitalik ulluinnarnilu 
unammilligassiisussaq- ilinnut ilaquttannullu ajornakusoorsinnaasoq. Puigortunngornermik 
nappaateqaraluarluni ulluinnaat pitsaasut attatiinnarnissaannut annertuumik iliuuseqartoqarsinnaavoq. 

Qangatut suli taannaanerpit sungiunniagassannilli nappaateqalersimanerpit eqqaamanissaa 
pingaaruteqarpoq. Inuuneq ingerlaqqissaaq, illit ilaquttavillu inuunissi nutaamik ingerlatilernissaanut ileqqut 
suliarisartakkallu immaqa allanngortariaqassapput. 

Ulluinnarni sammisat pingaaruteqaqaat 
Ulluinnarni sammisat kinaassutitsinnik siuarsaaqataapput. Tamatuma peqatigisaanik sammisat piginnaasanik 
attassisuupput ulluinnarnillu aaqqisuussisuullutik. 

Sammisat suut pisuunngortitsisutut misinnartarnerat assigiinngilaq. Inuppassuilli ulluinnarni suliassat 
nalinginnaasut- soorlu erruineq, nerisassiorneq, errortanik pertiterineq, naasunik imerterineq, assassorneq, 
illullu eqqaani kusassaaneq nuannaarutigisarpaat. 

Suliassat pisariitsut nalinginnaasullu qanoq sukkatigisumik, namminerlu periuseq atorlugu 
suliarineqarnissaat, namminerlu aalajangersinnaasat attatiinnarnissaat pitsaasuuvoq, puigortunngornermillu 
nappaateqaleraluaraanniluunniit ajunngitsumik ingerlanneqarajullutik. Naammassisat immaqa pisarnertut 
inngikkaluartut, sammisat nuannarisatit attatiinnakkit imminulli piumaffigivallaarniaqinak. 

Puigortunngornerup ulluinnarni sammisatigut unammillerpaatit  
Puigortunngornermi ulluinnarni suliassat isumaginissaat inunnillu allanik peqateqarnissap 
unammillernarnerulernerat, nalinginnaasumik misigineqassaaq. Aviisini nutaarsiassiivinnilu allani 
malinnaaniarneq, kulturikkut neqeroorutini, timersornermi timigissarnerni imal. soqutigisani allani peqataaneq 
unammilligassanngorsinnaavortaaq. 

Piffissap ingerlanerani ulluinnarni suliassanut, soorlu angerlarsimaffimmi ikiorteqarnikkut nalinginnaasutigut 
inuttullu tapersersorneqarnissaq - pingaartumik kisimiikkaanni- pisariaqalersinnaavoq. Nappaatip 
ineriartornera ilutigalugu tapersersorneqartariaqarneq annertusisinnaavoq. 

Ulluinnarni sammisartakkanik attassiinnarnissamut isumassarsiat pitsaasut  

• ulluinnarni sammisat suliassallu suut ilinnut pingaaruteqarnerat paasiniaruk, puigortunngornermik 
nappaateqarninni unammilligassat eqqarsaatigikkit. 
• unikallartariaqartarnissat qasuersaarnerusarnissallu ataqqikkit. 
• sap. ak. ingerlanerani aalajangersimasunik suliqartarnissat pilersaarusioruk, taakkulu ullorsiutinnut allakkit. 

Unammilligassatut misigisasi pillugit ilaquttatit oqaloqatigikkit. Sammisat suut peqataaffigerusunneritit, 
unammilligassavillu qanoq iliuuseqarfiginissaannut peqatigiillusi paasiniaagitsi. 

Puigortunngortutut ulluinnarni tapersersortissarsiorit  

Ilinniarsimasunit- ass. kommunimi puigortunngortunut ataqatigiissaarisumit siunnersorneqarnissat 
noqqaassutigiuk. Qanoq ikiorneqarsinnaaneq, kommunip innersuussinermut immikkoortuata 
ilisimatitsissutigisinnaavaa. Puigorunngortunut ataqatigiissaarisoq, kommunimi piginnaanngosaaqqiisut 
angerlarsimaffimmilu ikiorteqarneq, innersuussinermut immikkoortumit suleqatigineqarput. 
Puigortunngortunut ataqatigiissaarisoqarnersoq suullu periarfissaanersut, kommunerisannut illit nammineq 
paasiniarsinnaavatit.  

